
Thomas, Apostol
3 Gorffennaf

Thomas, Apostol
3 Gorffennaf
Enwir Thomas ymhlith yr apostolion yn efengyl Mathew a Marc a Luc, ond yn efengyl Ioan y gwelir ei bwysigrwydd. Yn gyntaf, fe’i clywir yn annog y disgyblion eraill i fynd i Jwdea gyda Iesu; yna, am na wyddai beth a olygai Iesu wrth sôn am y lle yr oedd i fynd iddo, fe gafodd yr ateb mai Iesu ei hun oedd y Ffordd. Ond fe’i cofir yn bennaf, mae’n debyg, am mai ef oedd yr apostol nas argyhoeddwyd gan yr adroddiadau am atgyfodiad Iesu, nes i Iesu ddangos iddo’r clwyfau yn ei ddwylo a’i draed a’i ystlys. Yna, y mae Thomas yn dweud wrth Iesu y geiriau hynny a ddisgrifiwyd fel uchafbwynt mawr efengyl Ioan, "Fy Arglwydd a’m Duw!" 

Cedwir pob hawl. Ni ellir atgynhyrchu, na chadw ar system adfer, unrhyw 

ran o’r cyhoeddiad hwn, na’i drosglwyddo mewn unrhyw ddull na thrwy 

unrhyw gyfrwng, electronig, mecanyddol, llungopïo, recordio nac arall, heb ganiatâd ysgrifenedig ymlaen llaw oddi wrth ddeiliad yr hawlfraint priodol, ac eithrio fel y caniateir isod.


Atgynhyrchu:

Gellir storio ac atgynhyrchu’r ddogfen hon i’w defnyddio’n ddi-dâl ar yr amod na werthir mo’r copïau, na chynhyrchir mwy na 500 copi a bod enw’r plwyf, y gadeirlan neu’r sefydliad yn ymddangos ar y clawr blaen neu ar y dudalen gyntaf neu fel pennawd neu droednodyn ar ddalen sengl. Dylid cynnwys y gydnabyddiaeth a ganlyn:
Testun allan o Gair yr Arglwydd 2011 – yr Eglwys yng Nghymru
Hawlfraint     Cyhoeddiadau’r Eglwys yng Nghymru 2011.

Colect 221
Llyfr Gweddi 1984

Hollalluog a byth fywiol Dduw, a oddefaist i’th Apostol sanctaidd Thomas, er mwyn cadarnhau’r Ffydd, amau atgyfodiad dy Fab: caniatâ inni gredu mor berffaith a chwbl ddiamau yn dy Fab Iesu Grist, fel na cheryddir ein ffydd un amser yn dy olwg. Gwrando ni, O Arglwydd, trwy yr un Iesu Grist, y bo iddo gyda thi ar Ysbryd Glân, bob anrhydedd a gogoniant, yn awr, ac yn oes oesoedd.

Cyfoes
Hollalluog a thragwyddol Dduw,

goddefaist i’th apostol sanctaidd, Thomas,

amau atgyfodiad dy Fab

nes ei argyhoeddi trwy air a golwg

a hynny er cadarnhau sylfaen ein ffydd;

caniatâ i ninnau sydd heb ei weld

eto gredu, fel y cyffeswn Grist 

yn Arglwydd ac yn Dduw inni, sydd yn fyw ac yn teyrnasu 

gyda thi a’r Ysbryd Glân,

yn un Duw, yn awr ac am byth.

Ôl Gymun 110
Arglwydd Dduw, ffynhonnell gwirionedd a chariad,

cadw ni’n ffyddlon i ddysgeidiaeth 

a chymdeithas yr apostolion,

wedi ein huno mewn gweddi a thorri bara,

ac yn un mewn llawenydd a symlrwydd calon,

yn Iesu Grist ein Harglwydd.

Habacuc 2. 1-4

Safaf ar fy nisgwylfa, a chymryd fy safle ar y tŵr; syllaf i weld beth a ddywed wrthyf, a beth fydd ei ateb i'm cwyn. Atebodd yr ARGLWYDD fi: "Ysgrifenna'r weledigaeth, a gwna hi'n eglur ar lechen, fel y gellir ei darllen wrth redeg; oherwydd fe ddaw eto weledigaeth yn ei hamser - daw ar frys i'w chyflawni, a heb ball. Yn wir nid oeda; disgwyl amdani, oherwydd yn sicr fe ddaw, a heb fethu. Yr un nad yw ei enaid yn uniawn sy'n ddi-hid, ond bydd y cyfiawn fyw trwy ei ffyddlondeb." 

Salm 31. 1-5

Testun Beiblaidd

Ynot ti, ARGLWYDD, y ceisiais loches, na fydded cywilydd arnaf byth; achub fi yn dy gyfiawnder, tro dy glust ataf, a brysia i'm gwaredu; bydd i mi'n graig noddfa, yn amddiffynfa i'm cadw. Yr wyt ti'n graig ac yn amddiffynfa i mi; er mwyn dy enw, arwain a thywys fi. Tyn fi o'r rhwyd a guddiwyd ar fy nghyfer, oherwydd ti yw fy noddfa. Cyflwynaf fy ysbryd i'th law di; gwaredaist fi, ARGLWYDD, y Duw ffyddlon.
Palm Pwyntiedig

Ynot ti, Arglwydd, y ceisiais loches •


na fydded cywilydd / arnaf / byth :

achub / fi yn / dy gyf/iawnder,

Tro dy glust ataf, a brysia / i’m gwa/redu :

bydd i mi’n graig noddfa • yn / amddi/ffynfa • i’m / cadw.

Yr wyt ti’n graig ac yn amddi/ffynfa • i / mi :

er mwyn dy enw / arwain • a / thywys / fi.

Tyn fi o’r rhwyd a guddiwyd / ar fy / nghyfer :

o/herwydd / ti • yw fy / noddfa.

Cyflwynaf fy / ysbryd • i’th / law di :

gwaredaist fi / Arglwydd / y Duw / ffyddlon.

Effesiaid 2. 19-22

Felly, nid estroniaid a dieithriaid ydych mwyach, ond cyd-ddinasyddion â'r saint ac aelodau o deulu Duw. Yr ydych wedi eich adeiladu ar sylfaen yr apostolion a'r proffwydi, a'r conglfaen yw Crist Iesu ei hun. Ynddo ef y mae pob rhan a adeiledir yn cyd-gloi yn ei gilydd ac yn codi'n deml sanctaidd yn yr Arglwydd. Ynddo ef yr ydych chwithau hefyd yn cael eich cydadeiladu i fod yn breswylfod i Dduw yn yr Ysbryd. 

Ioan 20. 24-29, [30, 31]
24-29
Nid oedd Thomas, a elwir Didymus, un o'r Deuddeg, gyda hwy pan ddaeth Iesu atynt. Ac felly dywedodd y disgyblion eraill wrtho, "Yr ydym wedi gweld yr Arglwydd." Ond meddai ef wrthynt, "Os na welaf ôl yr hoelion yn ei ddwylo, a rhoi fy mys yn ôl yr hoelion, a'm llaw yn ei ystlys, ni chredaf fi byth." Ac ymhen wythnos, yr oedd y disgyblion unwaith eto yn y tŷ, a Thomas gyda hwy. A dyma Iesu'n dod, er bod y drysau wedi eu cloi, ac yn sefyll yn y canol a dweud, "Tangnefedd i chwi!" Yna meddai wrth Thomas, "Estyn dy fys yma. Edrych ar fy nwylo. Estyn dy law a'i rhoi yn fy ystlys. A phaid â bod yn anghredadun, bydd yn gredadun." Atebodd Thomas ef, "Fy Arglwydd a'm Duw!" Dywedodd Iesu wrtho, "Ai am i ti fy ngweld i yr wyt ti wedi credu? Gwyn eu byd y rhai a gredodd heb iddynt weld."

[30, 31]

Yr oedd llawer o arwyddion eraill, yn wir, a wnaeth Iesu yng ngŵydd ei ddisgyblion, nad ydynt wedi eu cofnodi yn y llyfr hwn. Ond y mae'r rhain wedi eu cofnodi er mwyn i chwi gredu mai Iesu yw'r Meseia, Mab Duw, ac er mwyn i chwi trwy gredu gael bywyd yn ei enw ef.

